
OʻZBEKISTONDA MUQOBIL 
ENERGIYA MANBALARIDAN 
FOYDALANISH HOLATI VA 
IQTISODIY SAMARADORLIGI

Abdurazzoqov Hojiakbar Alisher o‘g‘li
Namangan davlat universiteti,
Iqtisodiyot fakulteti, 70410102 – Iqtisodiyot yo‘nalishi
M.IQT-AU-24 guruh magistranti
E-mail: Hojiakbarabdurazzaqov8@gmail.com
ORCID: 0009-0000-4849-8707

Annotatsiya. Mazkur maqolada O‘zbekiston Respublikasining qayta tiklanuvchi energiya resurslari salohiyati, ularning 
amaliy qo‘llanilishi hamda so‘nggi yillardagi rivojlanish tendensiyalari kompleks tahlil qilinadi. Tadqiqotda mamlakat 
hududining tabiiy-iqlimiy sharoitlari, xususan, quyoshli kunlar sonining yuqoriligi va shamol oqimlarining mavjudligi qayta 
tiklanuvchi energetika rivoji uchun muhim omil sifatida baholanadi. Shuningdek, geotermik energiya salohiyatining katta 
bo‘lishiga qaramay, texnologik cheklovlar sababli undan foydalanish darajasi pastligi ko‘rsatib o‘tiladi. Maqolada 2019–
2025-yillar oralig‘ida energetika tizimidagi tarkibiy o‘zgarishlar tahlil qilinib, ayniqsa quyosh va shamol energetikasining 
keskin o‘sishi raqamlar asosida yoritilgan. Bundan tashqari, an’anaviy energiya manbalarining nisbatan arzonligi muqobil 
energiyaga o‘tish jarayoniga qanday ta’sir ko‘rsatgani ham ko‘rib chiqiladi. Tadqiqot natijalariga ko‘ra, qayta tiklanuvchi 
energiya manbalarini rivojlantirish mamlakatning energetik xavfsizligini mustahkamlash, ekologik barqarorlikni ta’minlash 
va iqtisodiy samaradorlikni oshirishda muhim ahamiyat kasb etadi.

Kalit soʻzlar: qayta tiklanuvchi energiya, quyosh energiyasi, shamol energiyasi, geotermik energiya, energetika salohiyati, 
muqobil energiya, energetik xavfsizlik, barqaror rivojlanish, elektr energiyasi ishlab chiqarish, energetika siyosati, 
texnologik rivojlanish, ekologik barqarorlik.
Abstract. This article provides a comprehensive analysis of the renewable energy potential of the Republic of Uzbekistan, 
its practical utilization, and recent development trends. The study emphasizes the country’s favorable natural and 
climatic conditions, particularly the high number of sunny days and the availability of wind resources, which create strong 
opportunities for renewable energy development. Despite the significant geothermal energy potential, its utilization 
remains limited due to technological and economic constraints. The paper examines structural changes in the energy 
sector between 2019 and 2025, highlighting the rapid expansion of solar and wind power capacities. Additionally, the 
impact of the relatively low cost of conventional energy sources on the transition to renewable energy is analyzed. The 
findings suggest that the development of renewable energy sources is crucial for enhancing national energy security, 
reducing environmental impact, and improving overall economic efficiency. The article concludes that accelerating 
investments and technological advancements in this sector will further strengthen Uzbekistan’s position in sustainable 
energy development.

Key words: renewable energy, solar energy, wind energy, geothermal energy, energy potential, alternative energy, energy 
security, sustainable development, electricity generation, energy policy, technological development, environmental 
sustainability.

Аннотация. В данной статье проводится комплексный анализ потенциала возобновляемых источников энергии 
Республики Узбекистан, их практического применения и динамики развития в последние годы. Особое внимание 
уделяется природно-климатическим условиям страны, включая большое количество солнечных дней и наличие 
благоприятных ветровых потоков, что создает значительные возможности для развития возобновляемой 
энергетики. Несмотря на высокий потенциал геотермальной энергии, подчеркивается ограниченность ее 
использования из-за технологических и экономических факторов. В работе также рассматриваются структурные 
изменения в энергетическом секторе в период с 2019 по 2025 годы, с акцентом на стремительный рост солнечной 
и ветровой энергетики. Дополнительно анализируется влияние относительно низкой стоимости традиционных 
энергоресурсов на темпы внедрения альтернативных источников энергии. Результаты исследования показывают, 
что развитие возобновляемой энергетики играет ключевую роль в обеспечении энергетической безопасности 
страны, снижении экологической нагрузки и повышении эффективности национальной экономики.

Ключевые слова: возобновляемая энергия, солнечная энергия, ветровая энергия, геотермальная энергия, 
энергетический потенциал, альтернативная энергетика, энергетическая безопасность, устойчивое развитие, 
производство электроэнергии, энергетическая политика, технологическое развитие, экологическая устойчивость.

K I R I S H
So‘nggi yillarda global miqyosda energiya resurslaridan oqilona foydalanish, iqlim o‘zgarishining salbiy 

oqibatlarini kamaytirish va barqaror rivojlanishni ta’minlash masalalari dolzarb ahamiyat kasb etmoqda. Ushbu 
jarayonda qayta tiklanuvchi energiya manbalari muhim strategik yo‘nalish sifatida shakllanmoqda. O‘zbekiston 
Respublikasi tabiiy-iqlimiy sharoitlari jihatidan quyosh va shamol energiyasi salohiyati yuqori bo‘lgan 
davlatlardan biri hisoblanadi. Mamlakat hududida yil davomida quyoshli kunlar sonining ko‘pligi, shuningdek, 
ayrim hududlarda barqaror shamol oqimlarining mavjudligi muqobil energetikani rivojlantirish uchun keng 
imkoniyatlar yaratadi.

Shu bilan birga, tarixan O‘zbekiston energetika tizimi asosan tabiiy gaz va gidroenergetikaga tayangan 
bo‘lib, qayta tiklanuvchi energiya manbalarining ulushi uzoq vaqt davomida past darajada saqlanib kelgan. 
Bunga asosiy sabab sifatida an’anaviy energiya resurslarining nisbatan arzonligi va yangi texnologiyalarning 
yetarlicha rivojlanmaganligi ko‘rsatib o‘tiladi.

So‘nggi yillarda mamlakatda energetika sohasini modernizatsiya qilish, energiya manbalarini diversifikatsiya 
qilish va qayta tiklanuvchi energiya ulushini oshirishga qaratilgan keng ko‘lamli islohotlar amalga oshirilmoqda. 
Ayniqsa, quyosh va shamol energetikasining jadal rivojlanishi energetika tizimida muhim tarkibiy o‘zgarishlarga 
olib kelmoqda.

Mazkur maqolaning maqsadi O‘zbekistonning qayta tiklanuvchi energiya resurslari salohiyatini tahlil qilish, 
mavjud imkoniyatlarni baholash hamda so‘nggi yillardagi rivojlanish tendensiyalarini ilmiy asosda yoritishdan 
iborat.

M A V Z U G A  O I D  A D A B I Y O T L A R  S H A R H I
Qayta tiklanuvchi energiya resurslari va ularning iqtisodiy samaradorligi masalalari xalqaro va mahalliy ilmiy 

adabiyotlarda keng o‘rganilgan. Xususan, International Energy Agency (IEA) hisobotlarida O‘zbekistonning 
quyosh energiyasi salohiyati yuqori ekani, yiliga 300 dan ortiq quyoshli kunlar mavjudligi hamda texnik 
imkoniyatlar mamlakatning umumiy energiya iste’molidan bir necha baravar yuqori ekani ta’kidlanadi.

Shuningdek, ilmiy tadqiqotlarda shamol energetikasining rivojlanish istiqbollari ham alohida e’tirof etilgan 
bo‘lib, ayniqsa Qoraqalpog‘iston va Navoiy hududlari yuqori shamol salohiyatiga ega mintaqalar sifatida 
ko‘rsatiladi. Ayrim tadqiqotlarda geotermik energiyaning ulkan nazariy salohiyati mavjud bo‘lsa-da, texnologik 
va iqtisodiy cheklovlar uning amaliy qo‘llanilishini sezilarli darajada cheklab qo‘yayotgani qayd etilgan.

Mahalliy olimlar tomonidan olib borilgan izlanishlarda O‘zbekiston energetika tizimining uzoq vaqt 
davomida an’anaviy energiya manbalariga tayanib kelgani, bu esa qayta tiklanuvchi energiya rivojiga ma’lum 
darajada ta’sir ko‘rsatgani asoslab berilgan. Shu bilan birga, so‘nggi yillarda davlat siyosati darajasida muqobil 
energetikani rivojlantirishga katta e’tibor qaratilayotgani, yangi quyosh va shamol elektr stansiyalarining ishga 
tushirilishi orqali bu sohada sezilarli o‘sish kuzatilayotgani ilmiy manbalarda keng yoritilgan.

Xorijiy tajriba tahlili shuni ko‘rsatadiki, qayta tiklanuvchi energiya manbalarini rivojlantirish uchun 
investitsiyalarni jalb qilish, zamonaviy texnologiyalarni joriy etish va normativ-huquqiy bazani takomillashtirish 
muhim omillar hisoblanadi. Shu nuqtai nazardan, O‘zbekistonda amalga oshirilayotgan islohotlar xalqaro tajriba 
bilan uyg‘unlashib, ushbu sohaning jadal rivojlanishiga xizmat qilmoqda.

T A D Q I Q O T  M E T O D O L O G I YA S I
O‘zbekiston Markaziy Osiyo mintaqasida qayta tiklanuvchi energiya resurslarining eng boy salohiyatiga 

ega davlatlardan biri hisoblanadi. Xalqaro energetika agentligi (IEA) ma’lumotlariga ko‘ra, mamlakatda yiliga 
o‘rtacha 320–330 kun quyoshli bo‘lib, quyosh energiyasining texnik salohiyati mamlakatning yillik birlamchi 
energiya iste’molidan deyarli 4 baravar ko‘pdir.

Shamol energiyasining umumiy salohiyati esa 2,2 mln tonna neft ekvivalentini tashkil etadi. Shuningdek, 
geotermik energiyaning umumiy salohiyati 67 mlrd tonna neft ekvivalenti (Gtoe)ni tashkil etib, u quyosh 
energiyasi salohiyatidan ham yuqori hisoblanadi. Biroq ushbu turdagi energiyani amalda qo‘llash uchun arzon 
va samarali texnologiyalar hali yetarli darajada rivojlanmaganligi sababli, texnik jihatdan foydalanish imkoniyati 
atigi 0,3 Mtoe bilan chegaralanadi1.

O‘zbekiston tabiiy sharoiti jihatidan quyosh va shamol energiyasi uchun juda qulay hududda joylashgan. 
Mamlakatning Qoraqalpog‘iston Respublikasi va Navoiy viloyati kuchli shamol yo‘laklariga ega bo‘lib, ushbu 
hududlarda shamol tezligi 0,61–3,98 m/s oralig‘ida, quvvat zichligi esa 1,74–88,55 Vt/m² ni tashkil etadi2.Navoiy 
viloyati, jumladan, Qizilqum cho‘lining ulkan kengligida joylashgan bo‘lib, u sanoat miqyosidagi quyosh va 
shamol energetikasini rivojlantirish uchun istiqbolli energetika markaziga aylanmoqda. Qo‘shimcha imkoniyat 
sifatida, O‘zbekistondagi 25 ta suv ombori (umumiy suv yuzasi 1 500 km²)da suzib yuruvchi quyosh panellarini 
o‘rnatish ham realistik yechim sifatida ko‘rilmoqda — bu to‘rtta gidroelektr omborining umumiy maydoni (890 
km²) Hindistondagi dunyoning eng yirik quyosh stansiyasidan 15 baravar kattadir3.

Biroq tarixan mamlakatning elektr energetikasi asosan tabiiy gaz va gidroenergetikaga tayangan. 2019-
yilda O‘zbekistonning umumiy o‘rnatilgan quvvati 12,87 GVt bo‘lib, shundan 11,0 GVt (84,7%) issiqlik elektr 
stansiyalariga, 1,85 GVt (14,3%) gidroelektr stansiyalariga to‘g‘ri kelgan. Quyosh va shamol energiyasi bu 
davrda amalda ahamiyatsiz edi — ularning ulushi jami quvvatning atigi 0,15% ini tashkil etar edi. O‘sha yillarda 
mamlakatda elektr energiyasining o‘rtacha tannarxi 0,024 AQSh dollari/kVt·soat bo‘lib, bu Germaniyaga nisbatan 
14 marta arzon edi. Arzon an’anaviy energiya narxi yangi texnologiyalarga o‘tishning iqtisodiy motivatsiyasini 
sezilarli darajada pasaytirgan omil sifatida baholangan4.

2023-yilgi ko‘rsatkichlarga ko‘ra, mamlakatda jami 78 005 GVt·soat elektr energiyasi ishlab chiqarilgan. 
Manbalar tarkibiga ko‘ra, tabiiy gazning ulushi 76%, ko‘mirniki 11%, gidroenergetikaniki 9% ni tashkil etgan⁵. Qayta 
tiklanuvchi manbalar ulushi atigi 11% ni (8 400 GVt·soat) tashkil etdi va ularning aksariyati gidroenergetikadan 
(7 770 GVt·soat), qolgan ulush esa quyosh (622 GVt·soat) va shamol (7 GVt·soat) energiyasidan kelgan.

Keyingi yillarda bu ko‘rsatkich keskin o‘zgara boshladi. Keng ko‘lamdagi muqobil energetika rivojlanishi 
2022-yildan boshlangan bo‘lib, Navoiy va Samarqand viloyatlaridagi quyosh stansiyalari 434 mln kVt·soat elektr 
energiyasi ishlab chiqardi. 2023-yilda bu ko‘rsatkich 576,9 mln kVt·soatga yetdi. 2024-yilda to‘qqiz quyosh va 
bitta shamol stansiyasi birgalikda 4,86 mlrd kVt·soat, 2025-yilda esa barcha quyosh va shamol stansiyalari 
yig‘ilib 10,5 mlrd kVt·soat elektr energiyasi ishlab chiqardi. 2025-yil iyul oyida bir oyda yalpi quyosh, shamol va 
gidroelektr stansiyalari 2,89 mlrd kVt·soat (mamlakatning umumiy ishlab chiqarishining 27%) hosil qildi — bu 
taxminan 870 ming xonadonning yillik iste’moliga teng5 (1-jadval).

1-jadval. O‘zbekistonda o‘rnatilgan energetika quvvati tarkibi: 2019 va 2025-yil taqqoslashi 6

Energiya manbai 2019 quvvat 2019 ulushi 2025 quvvat 2025 ulushi
Issiqlik elektr stantsiyalari (IES) 11,00 GVt 84,7% 14,50 GVt ~67%
Gidroelektr stantsiyalari (GES) 1,85 GVt 14,3% 2,30 GVt ~11%
Quyosh energiyasi (FEQ) 0,02 GVt 0,15% 3,90 GVt ~18%
Shamol energiyasi — — 0,80 GVt ~4%
JAMI 12,87 GVt 100% 21,50 GVt 100%

Yuqoridagi jadvaldan ko‘rinib turibdiki, 2019-yildan 2025-yilga kelib mamlakatning umumiy o‘rnatilgan 
quvvati 12,87 GVt dan 21,50 GVt ga oshdi, ya’ni 67,1% ga ko‘paydi. Bunda eng dramatik o‘zgarish quyosh 
energetikasida kuzatildi: atigi 20 MVt dan 3 900 MVt ga — ya’ni 6 yil ichida 195 barobar oshdi. Shuningdek, 
2025-yil oktyabr holatiga ko‘ra, quyosh va shamol bo‘yicha o‘rnatilgan quvvat 4,7 GVt ga yetib, mamlakatning 
umumiy 20 GVt quvvatining muhim qismini tashkil etdi7.

1	  IEA (2022). Solar Energy Policy in Uzbekistan: A Roadmap. International Energy Agency. iea.org
2	  Mordor Intelligence (2024). Uzbekistan Renewable Energy Market Report. mordorintelligence.com
3	  IEA (2022). A Solar Energy Roadmap for Uzbekistan by 2030. iea.org
4	  IEA (2022). Sustainable Development – Uzbekistan Energy Profile. iea.org
5	  Euronews Business (2025, 25-noyabr). Uzbekistan’s Renewable Expansion Powers Long-Term Growth. euronews.com
6	  IEA (2022), IRENA (2024), Euronews Business (2025), Energy Professor (2025) asosida muallif tomonidan tuzilgan.
7	  Energy Professor Newsletter (2025, 18-dekabr). Uzbekistan: Full Steam Ahead with Renewables. energyprof.substack.com

Tadqiqot natijalari O‘zbekiston Respublikasida qayta tiklanuvchi energiya manbalarining so‘nggi yillarda 
jadal rivojlanayotganini ko‘rsatadi. 2019-yilda mamlakatda qayta tiklanuvchi energiya ulushi juda past bo‘lib, 
umumiy energetika tizimida asosan tabiiy gaz va gidroenergetika ustunlik qilgan. Biroq 2023–2025-yillarga 
kelib quyosh va shamol energetikasi sezilarli o‘sishga erishgan. Xususan, quyosh elektr stansiyalari ishlab 
chiqarishi bir necha barobar oshib, shamol energetikasi ham yangi tarmoq sifatida shakllangan.

Umumiy o‘rnatilgan quvvat tarkibida muqobil energiya ulushi 2025-yilga kelib sezilarli darajada oshib, 
energetika tizimining diversifikatsiyasiga olib kelgan. Shu bilan birga, mamlakatda elektr energiyasi ishlab 
chiqarish hajmi ortib, qayta tiklanuvchi manbalar umumiy ishlab chiqarishning sezilarli qismini qamrab ola 
boshlagan. Bu esa O‘zbekiston energetika tizimining an’anaviy modeldan bosqichma-bosqich chiqib, muqobil 
energiyaga o‘tish jarayonida ekanini tasdiqlaydi.

T A H L I L  V A  N A T I J A L A R
Tadqiqot natijalari O‘zbekistonda qayta tiklanuvchi energiya manbalarini rivojlantirish sohasida 

ijobiy o‘zgarishlar kuzatilayotganini ko‘rsatadi. Xususan, 2019–2025-yillar davomida quyosh va shamol 
energetikasining ulushi sezilarli darajada oshgani davlat siyosatining samaradorligini tasdiqlaydi. Shu bilan 
birga, energetika tizimida hali ham an’anaviy energiya manbalari ustunlik qilmoqda, bu esa mavjud infratuzilma 
va tarixiy rivojlanish bilan izohlanadi.

Natijalar xalqaro tajriba bilan mos kelib, qayta tiklanuvchi energiya rivoji investitsiyalar, texnologik taraqqiyot 
va davlat qo‘llab-quvvatlashiga bog‘liqligini ko‘rsatadi. O‘zbekistonda ham so‘nggi yillarda ushbu omillar faol 
rivojlanmoqda.

Olingan natijalar shuni ko‘rsatadiki, O‘zbekistonda qayta tiklanuvchi energiya manbalarini rivojlantirish 
iqtisodiy jihatdan tobora muhim ahamiyat kasb etmoqda. Quyosh va shamol energetikasining keng joriy etilishi 
uzoq muddatda elektr energiyasi tannarxini kamaytirish va importga bog‘liqlikni qisqartirish imkonini beradi. 
Ayniqsa, mamlakatda quyosh resurslarining yuqoriligi va shamol salohiyatining mavjudligi ushbu sohani 
iqtisodiy jihatdan samarali yo‘nalishga aylantiradi.

Biroq, qisqa muddatda muqobil energiya loyihalari katta investitsiyalar talab qiladi. Infratuzilmani qurish, 
texnologiyalarni import qilish va energiya saqlash tizimlarini joriy etish dastlabki bosqichda xarajatlarni oshiradi. 
Shunga qaramay, uzoq muddatli istiqbolda bu xarajatlar o‘zini oqlaydi, chunki ekspluatatsiya xarajatlari past va 
ekologik zarar minimal hisoblanadi.

Shuningdek, an’anaviy energiya manbalarining arzonligi tarixan muqobil energiya rivojlanishini 
sekinlashtirgan bo‘lsa-da, hozirgi islohotlar bu muvozanatni o‘zgartirmoqda. Natijada O‘zbekiston uchun qayta 
tiklanuvchi energiya nafaqat ekologik, balki iqtisodiy jihatdan ham strategik yo‘nalishga aylanib bormoqda. Shu 
bois, kelgusida ushbu sohani kengaytirish mamlakatning energiya xavfsizligini mustahkamlash va iqtisodiy 
barqarorligini oshirishda muhim rol o‘ynaydi.

Kelgusida zamonaviy texnologiyalarni joriy etish, investitsiyalarni kengaytirish va ilmiy tadqiqotlarni 
kuchaytirish orqali qayta tiklanuvchi energiya ulushini oshirish mumkin. Bu esa energetik xavfsizlik va ekologik 
barqarorlikni ta’minlashga xizmat qiladi.

X U L O S A  V A  T A K L I F L A R
O‘tkazilgan tadqiqot natijalari O‘zbekiston Respublikasida qayta tiklanuvchi energiya manbalarini 

rivojlantirish bo‘yicha so‘nggi yillarda sezilarli ijobiy o‘zgarishlar yuz berayotganini ko‘rsatadi. Xususan, 2019–
2025-yillar oralig‘ida quyosh va shamol energetikasining jadal rivojlanishi mamlakat energetika tizimining 
diversifikatsiyasiga olib keldi va umumiy o‘rnatilgan quvvat tarkibida muqobil energiya ulushining oshishiga 
xizmat qildi.

Shu bilan birga, natijalar shuni ko‘rsatadiki, energetika tizimida an’anaviy energiya manbalari hali ham 
ustunlikni saqlab qolmoqda. Bu holat mavjud infratuzilma, iqtisodiy omillar va tarixan shakllangan energiya 
ishlab chiqarish modeliga bog‘liqdir. Biroq, davlat tomonidan olib borilayotgan islohotlar va investitsion loyihalar 
natijasida qayta tiklanuvchi energiya ulushi izchil ortib bormoqda.

Tadqiqot yakunlariga ko‘ra, quyosh va shamol energiyasi salohiyati O‘zbekiston uchun strategik ahamiyatga 
ega bo‘lib, uning keng joriy etilishi energetik xavfsizlikni mustahkamlash, ekologik barqarorlikni ta’minlash va 
iqtisodiy samaradorlikni oshirishga xizmat qiladi. Shu sababli, kelgusida zamonaviy texnologiyalarni keng joriy 
etish, infratuzilmani modernizatsiya qilish va investitsiyalarni jalb etish muhim vazifalardan biri hisoblanadi.

